
“Дууны, дүрсний, дуу-дүрсний бичлэгийн 
төхөөрөмж байршуулахад тавигдах шаардлага, 
анхааруулгад тусгах мэдээлэл”-ийн журам

Монгол Улсын Их хурлын 2021 оны намрын чуулганаар батлагдсан Хүний хувийн мэдээлэл хамгаалах тухай хуулийн 27 дугаар зүйлийн 27.7 дахь хэсэгт “Дууны, дүрсний, дуу-дүрсний бичлэгийн төхөөрөмж байршуулахад тавигдах шаардлага, анхааруулгад тусгах мэдээллийн Хүний эрхийн Үндэсний Комиссын саналыг үндэслэн цахим хөгжил, харилцаа холбооны асуудал эрхэлсэн төрийн захиргааны төв байгууллага тогтооно.” гэж заасан. Цахим хөгжил, инновац, харилцаа холбооны яамнаас хуулийн хэрэгжилтийг хангах зорилгоор журмын төслийг боловсруулсан. 
Тус журмыг боловсруулахдаа Европын холбооны Хувийн өгөгдөл хамгаалах зөвлөлөөс гаргасан “Дууны, дүрсний, дуу-дүрсний бичлэгийн төхөөрөмжөөр хувийн өгөгдөл боловсруулахад дагаж мөрдөх аргачлал”, Бүгд Найрамдах Ирланд Улсын Хувийн өгөгдөл хамгаалах комиссоос гаргасан “Дууны, дүрсний, дуу-дүрсний бичлэгийн төхөөрөмж ашиглах талаар мэдээлэл хариуцагч нарт зориулсан аргачлал” -ыг жишиг болгон баримталсан. Дээрх аргачлалуудад дууны, дүрсний, дуу-дүрсний бичлэгийн төхөөрөмжийг хувь хүний амь нас, эрүүл мэнд, эд хөрөнгийн бүрэн бүтэн байдлыг хангахын тулд уг төхөөрөмж байршуулах хэрэгцээ, шаардлага байгаа эсэхийг үнэлсний үндсэн дээр тодорхой орон зайг хянах зорилгоор байршуулах, мөн уг төхөөрөмжид бичигдсэн мэдээллийг хадгалах хугацаа, гуравдагч этгээдэд дамжуулах нөхцөл, төхөөрөмжийг байршуулсан талаарх анхааруулгад тусгах мэдээлэл, тавигдах шаардлага зэргийг нарийвчлан зохицуулсан байна.
Сайдын тушаалын хавсралтаар батлагдах журмын хүрээнд дууны, дүрсний, дуу-дүрсний бичлэгийн төхөөрөмжийг байршуулахад тавигдах шаардлага, бичлэгийн төхөөрөмж байршуулахад тавигдах шаардлага, бичлэгийн төхөөрөмжид цугларсан аудио, видео бичлэгийг хадгалах, хамгаалах, бичлэгийн төхөөрөмж ашиглаж байгаа тухай анхааруулгад тусгах мэдээлэл, бичлэгийн төхөөрөмжийг байршуулсан талаарх ил тод байдлыг хангахтай холбоотой харилцааг тусгасан болно.
Мөн бичлэгийн төхөөрөмжийг байршуулахад тавигдах шаардлагыг тодорхойлохдоо нийтийн зориулалттай орон сууцны орох, гарах нийтийн хэсэг болон дундын эзэмшлийн талбай, ажлын байранд хүний болон байгууллагын аюулгүй байдлыг хамгаалах, эд хөрөнгийн бүрэн бүтэн байдлыг хангах зорилгоор бичлэгийн төхөөрөмж байршуулах, оршин суугчдын төлөөлөл, ажилтны санал, хүсэлт гомдлыг хүлээн авч шийдвэрлэдэг байх, мэдээлэл хариуцагч бичлэгийн төхөөрөмж байршуулахдаа түүний үйл ажиллагаа (бичлэгийн дүрс цуглуулах өнцөг, дүрсийг татах, холдуулах, шөнийн хараа, бусад үйлдэл), хүчин чадал, чиглүүлэх гол цэг, бичлэгийг хадгалах хугацаа, өөр дээрээ мэдээлэл боловсруулах боломжтой эсэх, хувийн мэдээллийг нууцлах үйлдэл зэргийг нарийвчлан судалсан байхаар тусгалаа. 
Мөн ажлын байрны дотоод орчинд Хүний хувийн мэдээлэл хамгаалах тухай хуулийн 27 дугаар зүйлийн 27.4.1 дэх заалтад заасан ариун цэврийн өрөө, амралтын өрөө, хувцас солих өрөөнөөс бусад ажилтны хөдөлмөрлөх хэвийн үйл ажиллагааг хангахад чиглэсэн байршил болон ажлын байрны орох, гарах хэсгийг хамруулан бичлэгийн төхөөрөмж байршуулах, ажлын байрны гадаад орчинд олон нийтийн зорчих хэсэг (тухайлбал; гудамж, зам, талбай г.м)-ийг хамруулан бичлэгийн төхөөрөмж байршуулахгүй байх шаардлагыг тогтоолоо.
Түүнчлэн мэдээлэл хариуцагч Хүний хувийн мэдээлэл хамгаалах тухай хуулийн 27 дугаар зүйлийн 27.6 дахь хэсэгт заасны дагуу бичлэгийн төхөөрөмж байршуулсан талаарх анхааруулгыг бичлэгийн төхөөрөмж байршуулсан орчин, байгууламжийн орох хэсэгт болон бичлэгт хамрагдах талбайд байгаа хүнд саадгүй харах боломжтойгоор орчноос нь ялгагдахуйц тод өнгөөр илэрхийлэн байршуулахаар тусгасан.
Уг захиргааны хэм хэмжээний акт батлагдаж, хэрэгжиж эхэлснээр Хүний хувийн мэдээлэл хамгаалах тухай хуулийн 27 дугаар зүйлийн 27.7 дахь хэсэгт заасан зорилт хангагдах бөгөөд дууны, дүрсний, дуу-дүрсний бичлэгийн төхөөрөмж байршуулахад тавигдах шаардлагыг тодорхойлох, бичлэгийн төхөөрөмжийг байршуулсан талаарх ил тод байдлыг хангах, бичлэгийн төхөөрөмж ашиглан цуглуулсан дууны, дүрсний, дуу-дүрсний бичлэгийг хадгалах, хамгаалахтай холбоотой харилцааг зохицуулах нөхцөл бүрдэнэ. 

ДУУНЫ, ДҮРСНИЙ, ДУУ-ДҮРСНИЙ БИЧЛЭГИЙН
ТӨХӨӨРӨМЖ БАЙРШУУЛАХАД ТАВИГДАХ ШААРДЛАГА,
АНХААРУУЛГАД ТУСГАХ МЭДЭЭЛЭЛ”-ИЙН ЖУРАМ

Нэг. Нийтлэг үндэслэл

1.1. Энэхүү журмын зорилго нь дууны, дүрсний, дуу-дүрсний бичлэгийн төхөөрөмж (цаашид “бичлэгийн төхөөрөмж” гэх) байршуулахад тавигдах шаардлагыг тодорхойлох, бичлэгийн төхөөмж байршуулсан талаарх анхааруулгад тусгах мэдээлэл, цуглуулах, дамжуулах, хадгалах, хамгаалахтай холбоотой харилцааг зохицуулахад оршино. 
1.2. Энэхүү журамд хэрэглэсэн нэр томьёог Хүний хувийн мэдээлэл хамгаалах тухай, Нийтийн мэдээллийн ил тод байдлын тухай болон Кибер аюулгүй байдлын тухай хуульд заасантай нэгэн адил ойлгоно. 

Хоёр. Бичлэгийн төхөөрөмж байршуулахад
тавигдах шаардлага

	2.1. Мэдээлэл хариуцагч нь бичлэгийн төхөөрөмж байршуулахдаа дор дурдсан нөхцөлийг бүрдүүлнэ:

		2.1.1. бичлэгийн төхөөрөмж нь “Монгол Улсын Стандарт MNS6423:2019 (Теле хяналтын системийн техникийн ерөнхий шаардлага)-ын 6 дугаар зүйлийн 6.2 дахь хэсэгт тусгасан техникийн үзүүлэлтээс доошгүй дууны, дүрсний, дуу-дүрсний бичлэгийг хадгалах хүчин чадалтай байх.
		2.1.2. нийтийн зориулалттай орон сууцны оршин суугчдын зүгээс бичлэгийн төхөөрөмжийн байршлын талаар саналаа илэрхийлэх, хяналт тавих, гомдол, хүсэлт гаргах, шийдвэрлэх боломжийг бүрдүүлсэн журам баталж, хэрэгжүүлэх.

		2.1.3. бичлэгийн төхөөрөмжийн хамрах хүрээ нь мэдээлэл хариуцагчийн эзэмшил, хариуцсан орон зайгаас хэтрэхгүй байх, өөрийн эзэмшлээс бусад орчныг зайлшгүй хамруулах бол тухайн хэсгийг бүрсийлгэх, дүрсийг татаж, томруулах боломжгүйгээр системийн тохируулах.
	2.1.4. бичлэгийн төхөөрөмжид хандаж байгаа үйлдлийн бүртгэлийг хадгалах.
	2.1.5. хяналтын системийн программ хангамж (firmware update)-ийг тогтмол шинэчлэх.
	2.1.6. дүрсний бичлэгийн төхөөрөмж байршуулахаас өмнө түүний үйл ажиллагаа (бичлэгийн дүрс цуглуулах өнцөг, дүрсийг татах, холдуулах, шөнийн хараа, бусад үйлдэл), хүчин чадал, чиглүүлэх гол цэг, бичлэгийг хадгалах хугацаа, өөр дээрээ мэдээлэл боловсруулах боломжтой эсэх, хүний хувийн мэдээллийг нууцлах үйлдэл зэргийг нарийвчлан судалж, тэмдэглэл үйлдэх.
	2.1.7. Хүний хувийн мэдээлэл хамгаалах тухай хуулийн 27 дугаар зүйлийн 27.3.2 дахь заалтад заасан зорилгоор дүрсний бичлэгийн төхөөрөмж байршуулахад ажилтны хувийн орон зайг хамруулахгүй байх.

 2.2. Ажлын байранд дүрсний бичлэгийн төхөөрөмж байршуулах харилцааг зохицуулсан журмыг мэдээлэл хариуцагч, баталж хэрэгжүүлнэ. Журамд бичлэгийн төхөөрөмжийн байршил, харах өнцөг, мэдээлэл хадгалах хугацаа, байршлыг солих талаар ажилтнаас гаргасан хүсэлтийг судалж, шийдвэрлэх харилцааг тусгана.

Гурав. Бичлэгийн төхөөрөмж байршуулсан
талаарх анхааруулгад тусгах мэдээлэл

3.1. Мэдээлэл хариуцагч бичлэгийн төхөөрөмж байршуулсан талаарх анхааруулгыг бичлэгийн төхөөрөмж байршуулсан орчин, байгууламжийн орох, гарах хэсэг болон бичлэгт хамрагдах талбайд тухайн орчноос ялгагдахуйц тод өнгөөр, 142х210 мм-ээс дээш хэмжээтэй тэмдэглэж байршуулна.

	3.2. Бичлэгийн төхөөрөмж байршуулсан талаарх анхааруулга нь  142х210 мм-ээс дээш хэмжээтэй иргэн саадгүй харах боломжтой байршуулна.

3.3. Анхааруулга бичлэгийн төхөөрөмж байршуулсан зорилго, бичлэгийн төхөөрөмжийн хэлбэр мэдээлэл хариуцагчийн нэр, түүнтэй холбоо барих мэдээлэл, цахим шуудангийн хаягтай байна. 

Дөрөв. Бичлэгийн төхөөрөмжид цугларсан
мэдээллийг хадгалах

4.1. Мэдээлэл хариуцагч нь мэдээллийг 30 хоногоос доошгүй хугацаанд хадгалах, боломжтой бол давхар хадгалах бичлэгийн төхөөрөмжийг сонгож байршуулна.
4.2. Бичлэгийн төхөөрөмжид хадгалагдсан мэдээлэл хадгалах хугацаанаас өмнө устгасан бол энэ талаар бүртгэл хөтөлнө.

Тав. Бусад

	5.1. Мэдээлэл хариуцагч бичлэгийн төхөөрөмж байршуулах, мэдээллийн аюулгүй байдлыг хангахтай холбоотой чиг үүргийг Хүний хувийн мэдээлэл хамгаалах тухай хуулийн 19 дүгээр зүйлийн 19.1 дэх хэсэгт заасны дагуу гэрээний үндсэн дээр бусад этгээдээр гүйцэтгүүлж болно.

